
Naalakkersuisut pisortat pisiortorneranni inatsisitigut, teknikikkut aammalu niuerner-

palaarneq eqqarsaatigalugu neqeroortitsinermi atorneqartartussamik inatsisissatut 

siunnersuummik saqqummiussinissamut pisussaaffilerneqarnissaannik Inatsisartut 

aalajangiussassaattut siunnersuut. Inatsisissatut siunnersuutip qulakkiissavaa pisiffigisat 

assigiimmik pineqarnissaat, tuniniaanermi pisiffissat toqqarneqarneranni sinaakkutissat 

ersarissuunissaat aammalu neqerooruteqartoqartillugu maalaaruteqarfiusinnaasumik 

pilersitsisoqarnissaa.  Inatsisissatut siunnersuummi aamma pisiffissat toqqarne-

qarneranni inuiaqatigiit aningaasaqarnerat tamakkiinerusumik qanoq isiginiarneqar-

tassanersoq pillugu maleruagassiortoqarnissaa ilaatinneqassaaq 

(Inatsisartunut ilaasortaq Naaja Nathanielsen, Inuit Ataqatigiit) 

 

pillugu 

 

Aningaasaqarnermut Akileraartarnermullu Ataatsimiititaliap 

 

ISUMALIUTISSIISSUTAA 

 

Siunnersuutip aappassaaneerneqarnerani saqqummiunneqartoq 

 

 

Ataatsimiititaliaq suliarinninnermini ukuninnga inuttaqarpoq: 

 

Inatsisartunut ilaasortaq Jens Imanuelsen, Siumut, siulittaasoq 

Inatsisartunut ilaasortaq Steen Lynge, Atassut, siulittaasup tullia 

Inatsisartunut ilaasortaq Jess Svane, Siumut  

Inatsisartunut ilaasortaq Tillie Martinussen, Demokraatit 

Inatsisartunut ilaasortaq Naaja Nathanielsen, Inuit Ataqatigiit  

Inatsisartunut ilaasortaq Sara Olsvig, Inuit Ataqatigiit 

Inatsisartunut ilaasortaq Peter Olsen, Inuit Ataqatigiit 

 

 

Ulloq 23. april 2015-imi siullermeerinninnerup  kingorna ataatsimiititaliap siunnersuut 

misissorpaa. 

 

 

1. Siunnersuutip imarisaa siunertaalu 

Siunnersuuteqartup ilaatigut siunnersuumminut tunngavilersuutigaa Kalaallit Nunaanni nioq-

qutissanik pisiniarnerup tamatigut akikinnerpaajusannginnera aammalu akikinnerpaap tama-

tigut pitsaanerusannginnera. Siunnersuuteqartup inuiaqatigiinnut inuiaqatigiillu aningaasaqar-

nerannut pingaartippaa najukkani suliffeqarfeqarnissaa najukkani suliffissaqartitsisunik nuna-

milu maani atugassarititaasunik ilisimasalinnik. Taamatuttaaq aningaasat sivisunerpaamik 

nunatsinni ingerlaarnissaat pingaaruteqarpoq, taamaaliornikkut sapinngisamik amerlisar-

nissaat anguneqarsinnaaqqullugu. 

 

Ullumikkut pisortat pisiortorneranni sinaakkutissanik maleruagassiisumik inatsiseqanngilaq, 

taamaallaalli kaajallaasitaqarluni. Tamanna soorunami eqaallisaataasinnaavoq. Aammattaarli 

neqerooruteqartitsisarnermi suliassanillu agguaassinermi ersarinngitsunik tunngaveqalersitsi-

voq, tamannalu toqqissisimananngilaq. Neqerooruteqartarneq, suliassanik agguaassisarnermi 

piumasaqaatit aammalu naammagittaalliornissamut periarfissat pillugit ersarilluinnartunik 

sinaakkutissaqarnissaq pisariaqartinneqarpoq. 

 

Taamaattumillu siunnersuuteqartoq isumaqarpoq inuiaqatigiit aningaasaqarneranni mianeri-

sassat inatsisissamut ilanngunneqartariaqartut. Assersuutigalugu neqerooruteqarnermi piuma-

saqaatinik ajugaanissamut iluaqutaasunik allattuisoqarsinnaavoq, soorlu najukkamiittuunis-

samut, suliffimmik misiliiffiusinnaasunik pilersitsinissamut imaluunniit Kalaallit Nunaanni 

suliaqarnermik misilittagaqartuunissamut tunngasunik. Aamma najukkani pisiffigisat ava-

taanit pisiffigisanit akisunerulaarnissaannut periarfissaqartitsinissaq eqqarsaatigineqarsin-

naavoq. 

 

2. Siunnersuutip Inatsisartunit siullermeerneqarnera 

Siullermeerinermi siunnersuut partiinit annertuumik taperserneqarpoq. 

 

3. Ataatsimiititaliap siunnersuummik suliarinninnera   

Naalakkersuisut akissuteqaamminni oqaaseqaataat ataatsimiititaliamit maluginiarneqarput 

iluarisimaarlugulu oqaatigineqassalluni Kalaallit Nunaata neqerooruteqartarnermut inatsise-

qalernissaanik siunnersuuteqartoq isumaqatigineqarmat. Ataatsimiititaliamittaaq aamma 

maluginiarneqarpoq pisiortornermut tunngasut salliutinneqartut aammalu pisiortorneq pillugu 

maanna kaajallaasitamik nutarterineq ingerlanneqartoq, tamannalu suliassaqarfik pillugu 

nunatsinni pissutsinut naleqqussakkamik inatsisiliornissamut aggersumut pitsaasumik tunnga-

vileeqataasinnaavoq. 

 

Kiisalu ataatsimiititaliamit maluginiarneqarpoq 2015-imi neqerooruteqartitsinermut isaaffik 

nutaaq saqqummiunneqassasoq. 

 

Suliniutinit nutaanit misilittagaalersut neqerooruteqartarnermut inatsimmik suliarinninnermut 

ilanngunneqarnissaat isumatusaartuusoq ataatsimiititaliaq isumaqarpoq, taamaaliornikkut 

najukkani pisariaqartitsinermut nunatsinnilu periarfissanut sanilliullugu suliassaqarfik pitsaa-

nerpaamik maleruagassiuunneqarsinnaaqqullugu. 

 

Aammattaaq assersuutigalugu najukkami suliffeqarfiit immikkut pitsaaqutissillugit isiginiar-

neqarnissaannik inatsimmi piumasaqaammik erseqqissumik ilanngussinikkut inatsisiliornis-



21. maj 2015  UPA 2015/118 

 

 

____________ 

UPA 2015/118 

J.nr. 01.25.01/15FM-LABU-00118 

3 

samut atatillugu inuiaqatigiit aningaasaqarnerannut tunngasumik isiginiagassat amerlanerpaat 

isiginiarneqarnissaat ataatsimiititaliamit pingaartinneqarpoq. Kiisalu neqerooruteqartitsinernut 

suliniutinulluunniit ataasiakkaanut sanilliullugu suliffeqarfiit CSR pillugu avammut kiin-

nernermik ilaatut praktikkertunik, ilinniartunik aammalu inersimasunik ilinniartunik naam-

mattumik amerlassusilinnik sulisorinninnissamut piumassusillit pisortat neqerooruteqartitsi-

nerannut atatillugu inatsimmi immikkut salliutinneqartariaqarput. 

 

Pisiortornermut kaajallaasitamik nutartikkamik sapinngisamik piaartumik nassiusseqqullugit 

aammalu tassannga neqerooruteqartitsinermullu isaaffimmit misilittakkat tunngavigalugit 

aammalu Inatsisartut siunnersuummik uuminnga suliarinninneranni oqaaseqaatigineqartut 

oqaaseqartartunillu saqqummiunneqartut ilanngullugit isiginiarlugit UPA 2016-imut 

neqerooruteqartarnermut inatsisissatut siunnersuummik suliaqarnissamik Naalakkersuisut 

ataatsimiititaliamit kaammattorneqarput. 

 

4. Siunnersuutip aningaasatigut kingunerisassai 

Siunnersuutip aningaasatigut kingunerisassai siunnersuuteqartup ima nassuiaatigai: 

 

”Pisortani aningaasaqarnikkut allaffissornikkullu kingunerisassaat  

Soorunami nutaarluinnarmik inatsisiliornissaq aningaasartuutinik atuiffiussaaq. Siunnersuu-

tigineqarpoq aningaasaliiffigineqarnerata ilaa konto 20.30.05 atorlugu pissasoq, tassanimi 

nutaaliornermi suliassat projektinillu suliaqarneq pineqarput. Siunnersuut piviusunngor-

tinneqaraluarpat Namminersorlutik Oqartussat aningaasaqarniarnerannut iluaqutaassasoq 

nalilerneqarpoq ataatsimut isigalugu siunnersuutigineqartup kingunerisaanik pisiortorneq 

Namminersorlutik Oqartussanut pisariuallaarunnaarluni ataqatigiissaarisoqalerneranik 

nassataqassammat.      

 

Namminersorlutik inuussutissarsiortunut aningaasaqarnikkut allaffissornikkullu kingu-

nerisassaat 

Kingunerisassaasa Kalaallit Nunaanni namminersorluni inuussutissarsiornermut tamakkii-

sumik iluaqutaanissaat naatsorsuutigineqarpoq, pisiortornissamut sinaakkutissat erseqqissut 

pilersinneqassammata inuiaqatigiillu aningaasaqarnerannik mianersuussinissaq ullumikkor-

nit pingaartinneqarnerulissammat. Siunnersuutip kingunerisaanik Namminersorlutik Oqar-

tussat pisiniartarneri amerlanerit maannamut sanilliullugu unammilleqatigiinnerulernermit 

aamma sunnersimaneqalissapput. Tamanna namminersorluni inuussutissarsiornermut ilua-

qutaassangatinneqarpoq pisiniarfigineqartummi imminnut unammilleqatigiinnerulerneranni 

kiffartuussineq taakkunannga ataavartumik pitsanngorsarneqartuarnissaa aallunneqarne-

rulissammat.   

 

Innuttaasunut aningaasaqarnikkut allaffissornikkullu kingunerisassaat 

Soqanngilaq.” 

Tassunga ataatsimiititaliaq allanik oqaaseqaatissaqanngilaq, tamatumani aamma eqqarsaa-

tigineqarluni inatsisissatut siunnersuusiornissaq Naalakkersuisunit pilersaarutigineqareersoq. 

 

 

5. Ataatsimiititaliap inassuteqaataa 

 

Tamanna tunngavigalugu siunnersuut Inatsisartunit akuerineqassasoq Aningaasaqarnermut 

Akileraartarnermullu Ataatsimiititaliap isumaqatigiittup inassutigaa. 

 

Taama oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

 

 
 
 

 
 

 
 

 
 

 
Jens Immanuelsen,  

siulittaasoq 

